
Itilliarsummi ikerasaliortoqarnissaanik Naalakkersuisut peqquneqarnissaannik 

Inatsisartut aalajangiiffigisassaattut siunnersuut 

(Inatsisartunut ilaasortaq Stine Egede, Inuit Ataqatigiit) 

 

 

Akissuteqaat 

(Ineqarnermut Attaveqaqatigiinnermullu Naalakkersuisoq) 

 

 

Siullermeerneqarnera 

 

Naalakkersuisut aallarniutigalugu Inatsisartunut ilaasortaq Stine Egede, Inuit 

Ataqatigiinneersoq, aalajangiiffigisassatut siunnersuuteqarneranut qutsavigaat. 

 

Itilliarsummi ikerasaliornissaq pitsaasumik siunertaqarpoq. 

 

Taamatut ikerasaliornermi imarsiornerup isumannaatsuunera pitsaanerulersinneqartussaasoq 

Naalakkersuisut eqqumaffigaat. 

 

Ikerasaliornissamut arlallit soqutiginnipput aammalu siunnersuuterpassuupput. 2017-imi 

upernaakkut ataatsimiinnermi siunnersuut assingusoq Inatsisartut suliaraat. Tassani 

aalajangiisoqarpoq Kalaallit Nunaanni imarsiornermut atugassanik ikerasalialiornissamik 

pisariaqartitsineq pillugu nassuiaat suliarineqassasoq. Ikerasaat pillugit nassuiaat ukioq manna 

saqqummerpoq aammalu upernaakkut ataatsimiinnermi Inatsisartunut agguaanneqarluni. 

Itilliarsummi ikerasaliaq nassuiaammi ilaatinneqarpoq. 

 

Itilliarsummi ikerasaliaq umiatsiaaqqanut aamma angallatinut minnerusunut annerpaamik 

meterimik ataatsimik itinertussusilinnut piukkunneqarpoq. Taamatut sananissaq qanoq 

akeqassanersoq ersarinngilaq, kisianni tamanna annertuunik sanaartornermut 

aningaasaliivigineqartariaqartoq ersarippoq. Tamatuma saniatigut pinngortitamut 

sunniutaasussanik misissueqqissaarnermik imaluunniit avatangiisinut sunniutaasinnaasunik 

nalilersuineq (VVM)-imik suliaqartoqartussaassasoq naatsorsuutigineqarsinnaavoq. Kiisalu 

ikerasaliortoqassappat tamanna kommunip pineqartup, Namminersorlutik Oqartussat 

susassaqarfigissaneraat imaluunniit ataatsimoorluni susassaqarfigineqassanersoq, 

paasinarsisinneqartussaassaaq. 

 

Itilliarsummi ikerasaliortoqassanersoq aalajangiinissamut maannakkorpiaq paasissutissat 

naammanngillat. Aalajangiineq nunap immikkoortuini aamma nuna tamakkerlugu attaveqaatit 

pillugit pilersaarutinut, katersuivimmik kommunillu susassaqarfimmi suliniutaannik 

ikorfartuisarfimmik aqqusineqarnikkut ingerlatsivimmik pilersitsinissaq pillugu Inatsisartuni 

ilaasortap Hermann Berthelsenip Siumumeersup saqqummiussaanut tunngasumut, 2019-imi  

upernaakkut ataatsimiinnermi immikkoortup 32-p ataani akuerineqartumut ilaatinneqassaaq. 

 

Taamaattumik Naalakkersuisut allannguutissatut siunnersuut manna saqqummiuppaat. 

  

”Itilliarsummi ikerasaliornissaq pillugu aalajangiinissamut tunngavissanik 

naammattunik suliaqarnissamut Naalakkersuisut peqquneqarnissaat pillugu 

Inatsisartut aalajangiiffigisassaattut siunnersuut, tassani pingaartumik 

aningaasaqarnikkut periarfissaqarfiusut, pinngortitamut sunniutaasussanik 

misissueqqissaarneq aamma imarsiornerup isumannaatsuunissaa 

nalilersorneqassallutik, aammalu taakkua immikkoortunut pilersaarutitaqartumik 

attaveqaqatigiinnermut nunap immikkoortuani aamma nunami namminermi 

pilersaarummi ilanngunneqartussanngorlugit, tassani aamma ikerasaliornissamut 

kommunip aamma Namminersorlutik Oqartussat akornanni akisussaaffiup 

agguagaanera allassimassalluni.” 

 

Matumuuna aalajangiiffigisassatut siunnersuut Inatsisartuni kajumittumik 

suliassanngortippara. 

 

 

 


